Mwy am yr awdl-gywydd (‘Marwnad Owain’)

[bookmark: _GoBack]‘Marwnad Owain’ yw’r unig enghraifft o gerdd ar fesur yr awdl-gywydd yn yr Hengerdd, ac eithrio cerdd yn Llyfr Du Caerfyrddin sy’n dechrau ‘Breuddwyd a welwn neithiwr’. Wedyn ceir darn o gerdd sy’n trafod Brwydr Mynydd Carn yn 1081. Aderyn prin yw’r awdl-gywydd diweddarach, hefyd, meddai John Morris-Jones yn ei lyfr enwog Cerdd Dafod (1925). Awgryma fod y mesur hwn wedi cael ei ddisodli ‘bron yn llwyr’ gan y cywydd deuair hirion, sef y mesur a ddaeth i amlygrwydd yn y bedwaredd ganrif ar ddeg gyda Dafydd ap Gwilym a’r Cywyddwyr a ganai wedyn. Mae’r cywydd deuair hirion yn defnyddio cwpledi o linellau saith sillaf, yn odli sillaf acennog a sillaf ddiacen (hedd/ gomedd). Ond ceir enghreifftiau o’r awdl-gywydd yn y Gramadegau Barddol, ac yng ngwaith y beirdd. Canodd y bardd Gutun Owain i’r abad Dafydd yn y bymthegfed ganrif. Canmol y bwyd hyfryd a’r ddiod sydd ar gael ym mynachlog Glynegwestl sydd yn y darn hwn:
	Powdr llysiau siopau y sydd 
		 ar ddiodydd urddedig, 
	a’r siwgr mewn seigiau, a’r mas
		 i ddwyn blas i ddyn blysig.
[Mae powdr perlysiau o’r siopau ar ddiodydd o ansawdd, a siwgr mewn seigiau bwyd, a mace i godi blas ar ŵr ac arno chwant bwyd]. 

Yn y canrifoedd dilynol, roedd patrwm yr awdl-gywydd i’w weld mewn caneuon digynghanedd mwy poblogaidd gyda phedair acen i’r hanner llinell gan amlaf — mesur carol neu salm. O ran diddordeb, dyma ymgais gan y bardd Americanaidd cyfoes, John Liztenberg, i atgynhyrchu mesur yr awdl-gywydd yn Saesneg: 

She’s sleeping there on the chaise, 
   on her face a gentle look; 
dreaming no doubt of flowers, 
   	and quiet hours with a book.

